
PROGRAMA No. 0460 

ROMANOS 

Cap. 2:17 - 3:9 

Ñakontinua ko árape ñande estudio kuatiañe’ë Romanos apóstol Pablo ohaiva’ekue 

capítulo 2 pegua. Ha nemandu’áta ko capítulo 2pe, Pablo he’iha máva imarangatúva ha’eha 

angaipa apoha. Avei he’i oïha norma divina Ñandejára oipurútava oporojusga haguä peteï 

ára. Jahechákuri pe programa ohasava’ekuépe, umi seis principio Pablo oñe’ëha, umíva rupi 

Ñandejára ojusgáta umi he’ívape ijehe hekojojaha. Ha Ñandejára ndojesarekóiri umi mba’e 

porä añónte rehe, mávapa ha’e maestro Escuela Dominical pegua, ipojerápa térä ipy’a porä  

ivecino kuéra ndive. Umi mba’e iporä ha jaguerohorykuaa, ha katu, Ñandejára ojusgáta 

angirü che rendúva, upe nde reguerekóva ne akäme, umi chisme remosarambíva, umi 

temimo’ä ne apytu’ümegua ha avave ndoikuaáiva. Ñandejára katu oikuaapa umi mba’e 

naiporäiha. Ha upéicha Ñandejára ndehusgáta, avave nokañymo’äi. Jaguereko ko’ápe, ñane 

renondépe, Ñandejára ohusgataha umi religioso ha judío kuérape katuete, pe religión 

ha’ekuéra orekóva Ñandejára voi ome’ëkuri chupekuéra. Ha’ekuéra ojehusgáta. He’i Pablo 

Romanos capítulo 2, versículo 17 ha 18pe: 

Romanos 2:17-18 “...pe tembiapoukapy ombo’éva jajapo haguä pe iporävéva.” 

Umi mba’e rehe máva ikatu ojerovu. Ha Pablo oñe’ë pe kuimba’e irreligiósovare, ha’e 

oikuaa porägui. Ha’e voi ningo ha’ékuri peteïva upeichagua, avei ha’ékuri miembro 

judaísmope tetä Israelpe. Añetehápe, roguerovia judaísmo añoite ha’e religión Ñandejára 

ome’ëva’ekue kuimba’ekuérape, ore ndorohechái cristianismope religion ramo, oréve guarä 

ha’e Máva, nde, angirü che rendúva, reguereko térä ndereguerekói Cristope. Peteïva añoite.  

Ha Pablo oñe’ëve versículo 19 ha 20pe: 

Romanos 2:19-20 “...tembiapoukapýpe niko rejuhu arandu ha añetegua.” 

Pablo, omaña upe kuimba’e rehe ha oporandu chupe heta mba’e chupe, jajuhúva ko’ápe, 

oñepyrüvo pe versículo 21: 

Romanos 2:21 “...Rembo’e ramo ambuépe, mba’eha nderejehekombo’éi nde voi?” 

Nde angirü che rendúva ha’e ramo miembro Iglesia pegua, ehejamína ta’e ndéve peteï 

mba’e. Ehejami taporandu ndéve, reikópa hína upe kuaapy reguerekóva Ñandejára Ñe’ëgui.  

Térä ndépa rejapónte umi mba’e? Peteïteï ojekuaa porä, ndohupytyiha Ñandejára verapy. Pe 

religión orekóva ohechaukakuaa chupe principio tuicháva, ha katu, reikópa rehechakuaávo 

umi principio? Rejapópa umi mba’e? Jajuhu ko’ápe peteï religión Ñandejára voi 

ome’ëva’ekue ha heta ary aja umi gente oñeha’ä ojapopa ipype he’íva, ha katu ohechakuaa 

ndaikatuiha ojapo hekoitépe. Ndaikatúi ohupyty umi norma Ñandejára omohendava’ekue, ha 

nde, angirü che rendúva, ndaikatúi avei rehupyty. Pe religión nandesalavamo’äi, Cristo añoite 

ndesalvakuaa. Ha’e añoite pe Salvador. Pe religión ndosalvái. Ni ha’éramo miembro peteï 

Iglesiape, ni pe fundamentalismo reguerekóva. Cristo ha’e pe Salvador. Ha nde, angirü che 

rendúva, reguereko Crístope ne korasöme, térä ndereguerekói chupe. Rejeroviápa hese, téräpa 

nderejeroviái? Pe norma Ñandejára ojusgataha kuimba’épe, angirü che rendúva, ndaha’éi 

ñemopyrenda Ha’e osalva haguä. Cristo ha’e pe Salvador. Pe religión oporokondena. 

Heta predicador oï upe opredikáva iporäve hekovekuéragui. Peteï jey, peteï predicador 

oñemongetákuri iñangirü ndive, ha upe iñangirü he’i chupe opensaha ndaha’eiha predicador 

katupyry. Ohendúvo upéva, pe Pastor ombohovái: “Upe apredikáva ningo iporäve upe che 

ha’évagui.” Ha roguerovia, angirü che rendúva, upéva añeteha heta rekovépe. Upéva niko 

upe Pablo he’íva ko’ápe. Pablo oñe’ë hesakuaitépe. Ha he’i versículo 22pe: 

Romanos 2:22 “...mba’ére piko remonda umi mba’e hepýva tupäokuéra pegua?” 

Heta tapicha oï ko’ágä rupi omoañetéva ko mba’e. Pe judío okuerákuri óro rehegua amo 

Babiloniape. Ha roikumbyha peve, noñeme’ëvéikuri hikuái idolatríape. Ha katu, ohecha 

poränte oñemu umi mba’e templo pagano pegua rehe, ha ovende umi mba’e, ha’erö guáicha 

mba’apo. Jajuhu ko’ágä rupi heta creyente oïva negocio kuérape, añetehápe, iglesia pegua 

ndohecha poräiva. Ha katu, upeichavéramo jepe, oguereko tembiapo ramo.  

Apóstol Pablo oñe’ë mbohapy angaipa rehe ha umíva py’ÿive ojejapo ko’ágä rupi, 

creyente kuéra apytépe jepe oiko. Pe inmoralidad, peteïva. Kóva ha’e angaipa ojejapóva 

ambuekuérare. Upéi, pe sensualidad, ha’e angaipa máva ojapóva ijehe. Pe idolatría, ha’e 

angaipa Ñandejára kóntrape. Romanos, capítulo 1pe, apóstol Pablo oñe’ëkuri peteïteïvare.  Pe 

idolatría ha’ékuri tembiapo vaiete judío ojapova’ekue, ha ja’éta avei oho mombyryete hague. 

Ko’ágä rupi katu ñamohendakuaa kóicha: Inmoralidad, angaipa ambuekuéra rehe ojejapóva; 

sensualismo, angaipa máva ojapóva ijehe; ha idolatría, angaipa Ñandejára kóntrape. Avei 

oimeraë mba’e omotïva Ñandejárape, ñande rekove pegua, ja’évo jajeroviaha Jesucristo rehe. 

Ha katu, mboy jey piko jajavy nde ha che ha ñamotï Jesucristope? Che ndahechaséi 

cuadro térä dibujo Cristo rehegua. Ñande niko ha’e evangelio ojehaíva ñande ro’ópe, ñane 

korasöme ha upéva maymáva ñande jerére ohecha. Nde, angirü che rendúva, rehaihína pe 

evangelio. Máva oï upépe. Nde rehaihína peteï evangelio, peteï capítulo cada día umi mba’e 

rejapóvare ha umi ñe’ë erévare. Umi nde jerére oïva omoñe’ëhína upe nde rehaíva, 

ta’ijeroviapy térä nahániri. Mba’e evangeliopa remosarambihína? Ha péicha heta jey ñande, 

ñamotï Jesucristope. He’iháicha Pablo versículo 23 ha 24pe:  

 

Romanos 2:23-24 “...umi Ñandejárare ojerovia’ÿva ombopochy chupe, peë rupi.” 

Ko’äva ha’e angaipa Pablo he’íva ko’ápe. Ha, Pablo oñeha’ä ojapo peteï mba’e 

iñimportánteva.  Ñamoñe’ë ko’ágä versículo 25: 

Romanos 2:25 “...ha umi ndojapóivape katu, ne circuncisión-gui oiko incircuncisión.” 

Pe circuncisión ha’ékuri señal sistema mosaico pegua. Angirü che rendúva, upéva añoite 

niko. Pe rito ipype ndorekói mba’eve, ha’ékuri distintivo. Upéva he’ise ohechaukaha 

kuimba’e orekoha ijeroviaha. Chupekuéra guarä ley rehe ñepyrü ha ñesirkuncida, añetehápe 

omoambuepa ha mba’e vaiete. Upe imarangatuva’eräva iky’a. 

Ñambohasa upéva ko’ágä ha upéva omoñandu vaítaramo hetápe, ro’eva’erä. Ikatu nde 

natekotevë rehendu kóva, ha katu, ehechakuaami. Pe bautismo niko sacramento Iglesia 

pegua. Oï heta denominación ojapóva pe bautismo y jehypýi rupi. Ore ropensa ñeñapymi 

ohechauka poräve mba’épa pe bautismo. Ha katu, anítei emohu’ä mba’eve roipotágui 

rehendu upe ro’étava ndéve. Pe bautismo y rupi niko sacramento Iglesia pegua. Pe bautismo 

rupi máva ohechauka upe Ñandejára ojapova’ekue ikorasöme. Ha katu, ha’e ñembohory 

máva ojevautisáva ndohechaukái ramo hekove rupive ha’eha salvo. Oï heta tapicha ko’ágä 

rupi ohóva Iglesiape, ha upe hekove rupive omotï Cristope. Omotï upe Iglesia ha’e ohoha. Ha 

upéva niko pe Pablo he’íva ko pasajepe. Ehendumína mba’épa he’i Romanos capítulo 2, 

versículo 26pe: 

Romanos 2:26 “...pe incircuncisión ojererekóta circuncisión ramo?” 

Ehejamína toroipuru ambue techapyrä. Peteï kuña térä kuimba’e, okañy chugui iñaníllo 

ñemenda rehegua; upéva piko he’ise ha’e jeymaha soltera térä soltero? Ñemenda, angirü che 

rendúva oho mombyryve pe aníllogui, ha’éramo jepe símbolo ñemenda rehegua. 

Jahechamína mba’épa he’i Pablo versículo 27pe: 

Romanos 2:27 “…umi tembiapoukapy ojapo’ÿvape, oñecircuncidava’ekue ramo jepe.” 

Pablo he’ise ko’ápe, pe anillo ñemenda rehegua jeguereko oñe’ë mba’e sagrado rehe, ha 

oñemoakäratï upe he’iséva, ojapo pe aníllo mba’e ñemotïrä. Upe Pablo he’íva ko’ápe 

upéicharö, pe circuncisión oreko ohechaukáva. Aipórö pe ley oñemohendákuri pe 

circuncisión añete haguä máva korasöme. Moisés he’i amo Deuteronomio, capítulo 10, 

versículo 16pe: “Pene ñe’ërendu Ñandejárape ha ani akóinte peikose pe akäre.” Apóstol 

Pablo omohu’ä Romanos capítulo 2 he’ívo versículo 28 ha 29pe kóicha: 

Romanos 2:28-29 “...upéichava Ñandejára omonei, ha ndaha’éi yvypóra.” 

Upéva he’íkuri Ñandejára umi tekovépe. Kóva ñane pytyvö jahechakuaa haguä ko’ágä  

Romanos capítulo 3. 

Ñañepyrüvo jaestudia ko libro ha’ékuri ndachekatupyryieteha ahesa’ÿijo haguä ko 

Epístola a los Romanos; ko ára pegua katuete, aikotevë ne ñembo’e rehe ko capítulo 3 

Romanos pegua ha’e peteïva umi hypy’üvéva Biblia pegua. Ejesarekomína upe Pablo 

he’ívare capítulo 3, versículo 1pe: 

Romanos 3:1“...mba’épepa ne pytyvö nde judío ramo ha reñesirkunsida?” 

Pe ñe’ë “aprovecha- pytyvö” ko’ápe jajuhúva he’ise mba’e hetáva, hembýva. Ha’e hína 

upe Ñandejára ome’ë hetáva judío kuérape, pacto rupive, upéva pe circuncisión. Ha’ete ku 

Pablo omboguétava upe mba’e porä Ñandejára ojapova’ekue. Pe porandu niko: judío ha 

gentil peteïnte ramo Ñandejára renondépe, mba’e ventaja oreko pe judío ha mba’épepa 

oipytyvö chupe pe circuncisión? 

Ehejamína toromoñe’ë ko’ápe upe he’iva’ekue Dr. James Stifly: “Pe circuncisión ijehegui 

nome’ëiramo justificación, ha pe incircuncisión ndojokói, mba’épepa oipytyvö? Peteï joavy 

Ñandejára ojapova’ekue kuimba’ekuéra apytépe, vaicha ndaipóriva.” Ha, roguerovia ko 

porandu py’ÿiete ko’ágä rupi. Ñahendu ro’égui umi Ñandejára marandu porä predicación 

rupi, máva ha’éva miembro peteï Iglesiape ndoguerekoiha ventaja salvaciónpe; 

oimeraëichagua rito térä ritualismo ko’ágägua ndahe’iséi mba’eve salvación peguarä. 

Ñandejára ogueraha maymávape kurusu gotyo. Ha’e ndahe’íri ñañemoirü haguä peteï atýpe 

térä jajapo haguä tembiapo. Upe Ñandejára he’íva mayma angaipa apohápe niko tojerovia 

Jesucristo rehe ojesalva haguä. Ha máva ndojeroviái aja Jesucristo rehe, Ñandejára 

ndoguerekói mba’eve he’i haguä chupe. Ha, máva ojesalva rire ae, Ñandejára oñe’ëta chupe, 

roguerovia ha’e haguä miembro peteï Iglesiape. Avei oikumbýta pe bautismo rehegua. 

Oï heta oporandúva: “Upéicharö piko, che Iglesia, che agueroviáva, pe membresía, 

bautismo; nachepytyvöi ajesalva haguä?” Pe mbohovái: NAHÁNIRI. Nanepytyvöi rejesalva 

haguä; ha katu, máva ojesalva rire, upépe ae umi mba’e ha’e techaukarä chupe guarä, 

upekuévo ohechauka mávapa ha’e ambuekuérape. Ha katu, máva ndorekói ramo testimonio 

iporäva, upéicharö pe membresía Iglesia pegua ha pe ivautísmogui oiko ñemotï, ha umíva 

imarangatu rangue, oiko chugui mba’e vaiete. 

Ha, Romanos, capítulo 3, versículo 2pe apóstol Pablo ombohovái ko porandu: “Mba’e 

ventaja oreko pe judío? Ejesareko upe Pablo he’ívare versículo 2pe: 

Romanos 3:2 “...Tenondete, Ñandejára ome’ë imarandu judío kuérape.” 

Pablo he’i ko’ápe judío kuéra orekoha ventaja. Ha katu, upe ventaja ogueru hendive 

responsabilidad. Tekotevë jajesareko porä ko ventaja rehe, ko’ágä rupi nahesakäiri ko mba’e.  

Heta profesor Seminario Teológico pegua ko’ágä rupi, nombojoavýi pe judaísmo Antiguo 

Testamento pegua ha Iglesia Nuevo Testamento pegua. Pablo omyesakä ko’ápe Ñandejára 

ome’ëhague Israel guakuérape profeta kuéra, umíva ombohasava’ekue tavaguápe Ñandejára 

Ñe’ë; avei Ñandejára Ñe’ëme oïva’ekue mba’e especial chupekuéra guarä, ha tetä Israel 

ndive ne’ïrä gueteri opa Ñandejára rembiapo. Iñinteresante ñahendu umi teólogo 

ko’ágäguápe oñe’ëvo ko’ä mba’e rehe, térä ohechakuaávo ko porandu: Ñandejárapa 

oguereko gueteri Israel peguarä tenondeve? Angirü che rendúva, Ñandejára oreko futuro 

Israel peguarä, upéicharö, Ha’e ndoguerekói propósito nemba’erä avei, upéva oñemopyrenda 

Ñandejára Ñe’ëme. Ha Ñandejára ojapóta upe he’iva’ekue Juan, capítulo 3, versículo 16pe. 

Ñandejára avei okumplíta pe pacto ojapova’ekue Abraham ndive ha jajuhúva Génesis 

capítulo 12pe. 

Ejesareko upe ohaiva’ekue Dr. Stifler oñe’ëvo Israel rehe: “Pe ventaja ndaha’éi 

Ñandejára omohendahague pe judaísmo ha yvy ape arigua omoheñói pe cristianismo. Upéva 

ombogue pe judaísmo. Ñepyrürä chupekuéra Ñandejára omondókuri profeta kuéra. Upéva 

ndahe’iséi ha’ekuéra oñangarekonteva’eräha Biblia rehe, uvei Ñandejára ome’ëkuri 

chupekuéra judío háicha, promesa kuéra ne’ïrava gueteri ojehu ha imba’ekuéranteva. Antiguo 

Testamentope, umi jehaípe ndajajuhúi ni peteï promesa Iglesia peguarä. Noñe’ëi oïtaha 

Iglesia. Oñe’ë peteï reino rehe, judío kuéra oisämbyhýtava ha upépe nohundimo’äi mávapa 

hikuái, ojehuháicha Iglesia ndive.” Ko’a peve Dr. Stifler ohaiva’ekue. Angirü che rendúva, 

roguerovia ha’eha ñe’ë pypuku Ñandejára rembipota rehegua. 

 Dr. Adolfo Saffer, ha’éva judío convertido, he’íkuri kóicha: “Oje’évo Israel ha’eha peteï 

tipo Iglesia  rehegua ha ko’ágä oñekumpliha, tuicha ojejavy upéicha ndahe’írigui Ñandejára 

Ñe’ëme. Israel ndaha’éi peteï tipo Iglesia rehegua oikómava, uvei, ha’e Iglesia 

oñemopyrendaha.” Ko’a peve upe Dr. Saffer he’iva’ekue. Kóva ha’e ñe’ë iñimportánteva, ha 

upéva niko Pablo he’i hína ko’ápe kuatiañe’ë Romanospe. Judío kuéra orekoha ventaja 

ndetuicháva. Ñandejára oreko futuro chupekuéra guarä, ha ijerovia’ÿ nohundimo’äi pe 

promesa Ñandejára ojapova’ekue. Ehendu mba’épa he’i Romanos capítulo 3, versículo 3pe: 

Romanos 3:3 “...mo’ävéima, oï haguére mbovymi ndaheko jeroviaháiva?” 

Kóva ikatu ndojehecha poräi. Ha apóstol Pablo ombohovái imandu’ávo pe versículo 1 

rehe. Pe judío oreko ramo ventaja ndohupytýi upe ohekáva, upéva piko he’ise upéicharö 

Ñandejára jeroviapy hetägua rehe opáma? Judío kuéra ojavývo, Ñandejára piko oheja reíta 

avei chupekuéra? Ñandejára promesa omboúvo peteï Redentor Israel peguarä noñemboykéi 

judío kuéra iñe’ërendu’ÿ térä omboykéramo jepe Ñandejárape. Umi promesa kuéra tenonderä 

tetä Israel peguarä oikopáta Ñandejára oñemomba’eguasu haguä, ijerovia’ÿ ramo jepe judio 

kuéra. Angirü che rendúva, ikatu ndereguerohorýi, ha katu, ame’ë che aguije Ñandejárape 

umi promesa kuéra chemba’erä, noñemopyrendái che jeroviapy rehe. ¡Aguije Ñandejárape 

upévare! Che añehundíta katuete. ¡Ñandejára Ijeroviapy! Ehendu mba’épa he’i Pablo 

Romanos capítulo 3, versículo 4pe: 

Romanos 3:4 “... Ha resë poräta reñembojovakévo.” 

Upéva he’ise, pe incrédulo oporandúva ko mba’e ijapu, Ñandejára peteï ára ohechaukáta 

upeichaha. Mba’ére? Ñandejára jeroviapy añete ha naiñambuemo’äi. Rehechakuaápa angirü 

che rendúva, iñimportanteha ko mba’e?  Apóstol Juan he’i 1ra carta, capítulo 5, versículo 

10pe: “Pe ojeroviáva Ñandejára Ra’ýre, oguereko ipy’ápe voi ko ojekuaaukava’ekue. Pe 

oguerovia’ÿva Ñandejárape katu ombojapu chupe, ndogueroviáigui pe Ñandejára 

oikuaaukava’ekue Ita’ýra rehegua.” Ndaiporäiete ndajagueroviái Ñandejára ome’ëhague  

Ita’ýra omano haguä ndereheápe, angirü che rendúva. Ehejamína ta’e ndéve mba’e vaieteha 

upéva. Upéicha rejapóvo ere Ñandejára ijapuha. Naiporäiete ja’e máva ijapuha. Ha katu, nde 

upéicha rejapo nderejeroviái vove Ñandejára Ra’y rehe. Ñamoñe’ë ko’ágä Romanos capítulo 

3, versículo 5pe: 

Romanos 3:5 “...Ñandejára ndahekojojaiha ñanenupärö piko? (Añe’ë kuimba’éicha.)” 

Tekotevë jahechakuaa peteï mba’e ko’ápe. Che rembiapo vai ohechauka ramo Ñandejára 

jeroviapy ha ipy’a porä opa’ÿva, Ñandejára piko ikatu chejusga? Upéicha he’i Pablo ko’ápe.  

Dr. David Brown he’íkuri kóicha: “Kóva omyesakä umi ndojeroviáiva, Pablo tiempo pegua, 

oikumby porä pe salvación ha’eha Ñandejára py’a porä rupi.” ¡Mba’e poräite! ¿Ajépa?  

Jahechamína mba’épa he’i Pablo versículo 6pe: 

Romanos 3:6 “...mba’éicha piko ombojovakéta yvypórape?” 

Ha, upéva he’i Pablo ko’ápe. Pe judío upérö guare ogueroviákuri Ñandejára ojusgataha 

gentil kuérapente. Ha nde eréramo ko mba’e rehe Ñandejára ndoguerekoiha derecho ñande 

jusga haguä, ñande jahechaukágui Ñandejára py’a porä, upéicharö, Ñandejára 

ndoguerekomo’äi derecho ojusgávo avavépe, maymáva ohechaukágui Ñandejára py’a porä 

opavavépe guarä. Angirü ore rendúva, nderejeroviáiramo jepe Ñandejárare, repensa 

ambuekuéra ojehusgava’eräha. Ikatu nde repensa nderejehusgaiva’eräha, ha katu ambuekuéra 

ojehusgava’erä katuete. Maymávante péicha opensa, jaguereko upe temiandu ñande pype, ha 

Ñandejára omoï upéva ñande pype. Upéva tekotevë jahechakuaa.   

     Pablo omohu’ä ko’ápe ha omoñepyrü ambue mbo’epy, ñande jahecháta. Apóstol Pablo 

omoñepyrü mbo’epy iñimportánteva ñane mba’erä. Ha’e omohu’ä oñe’ëvo angaipáre. 

Ñandejára he’i judío ha gentil kuéra ha’e culpable. Jahecha mba’épa he’i versículo 9: 

Romanos 3:9 “...maymáva, judío térä judio’ÿva, oïha angaipa poguýpe.” 

Ro’émakuri angirü che rendúva, Pablo noñeha’äi ohechauka yvypóra ha’eha angaipa 

apoha. Ha’e oñeha’ä ohechauka mba’e ojekuaámava voi. Ha’e he’ímakuri ndaiporiha joavy, 

mávapa nde, nemboriahu térä nde pirapire heta, ne marangatu térä nahániri, reime porä térä 

nahániri; maymáva ñaime angaipa poguýpe. Tekotevë jahechakuaa mba’épa he’ise ko’ä ñe’ë 

angaipa poguýpe. Yvypóra niko angaipa apoha irundy hendáicha: Yvypóra ha’e angaipa 

apoha hembiapóre. Yvypóra angaipa apoha por naturaleza. Angaipa apo ndojapói kuimba’e 

kuérape pecador. Ñande japeka ha’égui pecador. Kuimba’e ha’e pecador por imputación. Ha 

ko’ä mba’e jahecháta tenondeve kuatiañe’ë Romanospe. Yvypóra oï angaipa poguýpe.  

Ñande ñaime angaipa poguýpe.   

Máva oviaha vove peteï provinciagui ambuépe, ley kuéra tuicha iñambue. Upe ha’éva 

legal peteï tendápe, ikatu ndaha’evéima legal ambue tendápe. Umi ley tránsito rehegua 

iñambue peteï tendágui ambue gotyo, ha pe límite velocidad rehegua iñambue ley kuéra 

provincia kuéra peguápe. Che amaneha pya’éramo peteï távape, policía ikatu chejoko ha 

chemulta upévare, aimégui umi ley poguýpe. Ko yvy jaikohápe, angirü che rendúva, 

maymáva kuimba’e ha kuña oï condenación poguýpe. Nde ha che jaiko upéicha. Heta 

hendáicha ikatu jaiko, oï oiko porävéva ambuekuéragui, ha katu, maymáva ñaime angaipa 

poguýpe. 

Angirü che rendúva, japytáta ko’ápe ko árape, opáguima ñande aravo. Ñandejára 

oipotáma guive ñakontinuáta Romanos capítulo 3 pe programa oútavape. Jajojuhu jey peve, 

ha Ñandejára tanemoirü akóinte! 


